
ఉద్భటారాధ్యచరిత్రము











	ఉ.	
నీతియుఁ బెంపు సొంపు నతినిర్మలకీర్తియుఁ దేజమున్ మహా

ఖ్యాతియు వృద్ధిఁబొంద జతురంబుధివేష్టితభూస్థలంబు నే

కాతపవారణంబుగఁ బ్రియంబున నేలుచునుండె వైభవో

పేతుఁడు ముంజభోజుఁడు మహేంద్రుఁడు నాకముఁ బ్రోచుకైవడిన్.

	వ.	
అనవుడు నమ్మర్షులు హర్షంబున నారోమహర్షణి కిట్లనిరి.

	ఉ.	
అంచితపుణ్య! లక్ష్మి కిరవై తగునుద్భటమూర్తి నిత్యని

ర్వంచితభద్రకీర్తి నఘవారణ! వింటిమి ముక్తికామినీ

చంచలదృగ్విలాసముల సౌఖ్యము గంటిమి పూర్ణశేముషీ

కాంచనగర్భ! నీవలన గాఢతరాఘతమంబుఁ ద్రోచుచున్.

	వ.	
ము న్నుద్భటారాధ్యులకు సంతానంబు గలదని తన్నిర్యాణకాలంబునం గొంత వివరించితి. నమ్మహావంశంబు వర్థిల్లుతెఱం గెఱింగించి మమ్ముఁ గృతార్థులం జేయవే యనుడు నతం డమ్మహర్షుల కిట్లనియె.

	మ.	
వినుఁడీ మామకదేశికోత్తముఁడు సద్విద్యావిమర్శాత్మకుం

డనఘుం డాఢ్యుఁడు సర్వశాస్త్రవిదుఁ డౌవ్యాసుండు నానందముం

దనరన్ నన్నుఁ గృతార్థుఁ జేయఁగను నిత్యం బీశ్వరధ్యానపూ

జనముం దత్సుతభక్తబాంధవకథాసద్గోష్ఠి బంధించినన్.

	మ.	
పరమానందరసాబ్ధిఁ దేలి కరుణాపారీణ నా కిష్టమౌ

హరుభక్తావనుసత్కథాశ్రవణ మాజ్ఞాపించి జన్మాంబుధిన్

దరణంబొందఁగఁ జేయవే యనిన నాధన్యుండు నేతత్కథన్

వరదుండై వినఁ బల్కె ము న్నటుల నే వర్ణింతు మీ కిప్పుడున్.

	శా.	
ఆ గంధర్వులశాపకారణముచే నార్యాకళత్రుండు త

త్త్యాగంబున్ వరమిచ్చి వారికిని నాత్మాబ్జోద్భవుం గూర్చి తా

రాగంబందునఁ బర్కె నుద్భట త్రిలోకారాధ్య! నీ విప్పు డు

ద్వేగం బొప్పఁగ మర్త్యదేశికగుణావిష్టుండ వౌ టొప్పగున్.

		 ఈ పేజీలో చివరి మార్పు 30 అక్టోబరు 2020న 21:31కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

